
Soçi görüşü: Azərbaycan– 
Ermənistan danışıqları nə vəd edir? 

RF Prezidentinin mətbuat katibi 
Dmitri Peskovun sözlərinə görə, görüş 
Soçidə keçirilə bilər. Rusiya Xarici İşlər 
Nazirliyinin rəsmi nümayəndəsi Mari-
ya Zaxarova isə bildirib ki, sammitdə 
üçtərəfli və ikitərəfli məsələlərin bütün 
sahələr üzrə müzakirəsi planlaşdırılır.

Təbii ki, Azərbaycan Praqa 
görüşündən sonra Moskva danışıq-
larına əsasən sülh müqaviləsinin 
imzalanması niyyəti ilə gedir. Bunun 
üçün rəsmi Bakı bir müddət əvvəl 
Ermənistana 5 prinsipdən ibarət 
təkliflərini göndərmişdi. Prinsiplər 
əslində Ermənistanı da qane etmişdi. 
Sonradan Azərbaycanın təklifi Avro-
pada və ABŞ-da da razılıqla qarşılan-
mışdı. 

Xatırlatmaq yerinə düşər ki, Pra-
qa danışıqları da rəsmi Bakının 
Ermənistana təklif etdiyi 5 prinsip 
əsasında aparılıb. Bu prinsiplərə 
ölkələrin ərazi bütövlüyünün qarşılıq-
lı şəkildə tanınması, gələcəkdə hər 
hansı ərazi iddialarına son qoyma 
öhdəliyi, silahdan təhdid məqsədi 
ilə istifadə edilməməsi, dövlət 
sərhədlərinin delimitasiyası və kom-
munikasiya xətlərinin açılması daxildir. 
Bu barədə Prezident İlham Əliyev də 
öz bəyanatlarında qeyd edib. 

Praqada Prezident Azərbaycan 
telekanallarına müsahibəsində bil-
dirib ki,  Ermənistandan "xoş məram 
olarsa, sülh müqaviləsi ilin sonunadək 
imzalana bilər". Onun sözlərinə görə, 
hər dəfə sülhə daha da yaxınlaşırıq: 
“Bu dördtərəfli görüş Şarl Mişel və 
Emmanuel Makron tərəfindən təşkil 
edilmişdir və bu görüş zamanı da 
önəmli məsələlər müzakirə olunub. 
Hesab edirəm ki, bu görüşün də sülh 
müqaviləsinə çatmaq üçün önəmi ola-
caq”.

Prezident İlham Əliyev onu da 
əlavə edib ki, sülh müqaviləsinin 
mətni üzərində iş məlum 5 prinsip 
əsasında başlanılmalıdır: “Əminəm 
ki, buna tez nail olmaq mümkündür. 
Çünki hesab etmirəm ki, bu, hansısa 
çoxcildlik olmalıdır, bu, beynəlxalq hü-
quq, beynəlxalq təcrübə çərçivəsində 
parametrləri müəyyən edən bir neçə 
maddədən ibarət yetərincə yığ-
cam sənəd olmalıdır. Bununla biz 
müharibə, düşmənçilik səhifəsini qa-
padacağıq”.

Praqa görüşü, təbii ki, 
Azərbaycanda növbəti diplomatik 
qələbə kimi qiymətləndirildi. Siya-
si analitiklərimiz hesab etdilər ki, 
görüşdə Azərbaycan istəyinə nail olub. 
Məsələn, Azərbaycan ölkəmizin ərazi 
bütövlüyünün Ermənistan tərəfindən 
tanınmasını istəyirdi, Ermənistan bunu 
elan etdi. Eyni zamanda, Qarabağ 
Azərbaycanın ayrılmaz tərkib hissəsi 
kimi təsdiqləndi. Azərbaycan uzun za-
mandan bəri sərhədlərin delimitasiya 
və demarkasiyası üçün müzakirə apa-
rırdı, buna da nail olundu. Bütün bun-
lar Praqa görüşünün nəticələri ilə bağlı 
bəyanatda təsbit olundu.

Artıq vəziyyət o həddədir ki, 

Azərbaycanın irəli sürdüyü prinsiplər 
əsasında indi sülh müqaviləsi hazırla-
nır. Hesab edirik ki, Moskva görüşündə 
də Azərbaycan sülh müqaviləsinin 

məlum 5 prinsip əsasında imzalanma-
sı üzərində dayanacaq.

Bu ərəfədə Rusiyanın “Kommer-
sant” nəşri Aİ və Rusiyanın iki ölkə 

arasında normallaşma məsələsinə ba-
xışları ilə bağlı maraqlı məlumat yayıb. 
Qeyd olunub ki, nizamlama ilə bağlı 
hər iki tərəfin öz konsepsiyası var.

“Kommersant” məlumatlı diplo-
matik mənbələrə istinadən bildirib 
ki, danışıqlar prosesində sülh yolu 
ilə nizamlanmaya iki yanaşma var. 
Rusiyanın təklif etdiyi  saziş layihəsi 
Ermənistanla Azərbaycan arasın-
da mövcud olan bütün problemlərin 
həllini nəzərdə tutur, eyni zaman-
da, Dağlıq Qarabağın statusunun 
müəyyənləşdirilməsi məsələsi təxirə 
salınır.

Tanınmamış “respublika”nın 
statusunun gələcəkdə müəyyən-
ləşdirilməsi mövzusu Rusiyanın 
xüsusi nümayəndəsi İqor Xovaye-
vin münaqişə tərəflərinə təqdim et-
diyi sazişdə öz əksini tapıb. Amma 
Ermənistan hakimiyyəti bu versiya 
ilə razılaşsa da, Azərbaycan onu 
rədd edib. Çünki Bakı Qarabağ prob-
lemini həll olunmuş hesab edir və 
Azərbaycan status məsələsinə bir 
daha qayıtmaq istəmir.

“Kommersant”ın yazdığına görə, 
məhz bundan sonra Moskva müqavilə 
layihəsini yeniləyib. İndi Qarabağın 
statusu məsələsini sənədin özündə 
deyil, ona əlavə protokollarda qaldır-
maq təklif olunur. İrəvanın və Bakının 
buna necə reaksiya verəcəyi hələlik 
məlum deyil.

Ermənistan isə son zamanlar nor-
mallaşma prosesini əslində dalana 
dirəməklə məşğul olub. İrəvan Praqa 
görüşündə Aİ-nin müşahidəçi missi-
yasını, sonradan ATƏT missiyasını öz 
ərazisində yerləşdirməyə razılıq verib. 
Eyni zamanda, bu ölkə KTMT-dən çıx-
maqla bağlı prosedurlara başlamaq 
niyyətini bəyan edib. Ermənistanın 
Soçidə bütün bu məsələlərlə bağlı öz 
mövqeyini necə izah edəcəyi bizim 
üçün də maraqlıdır.

RF XİN-in rəsmi nümayəndəsi 
Mariya Zaxarova bu günlərdə bu-
nunla bağlı fikirlərini bildirərək bəyan 
edib ki, xarici qüvvələr Rusiya ilə 
Ermənistanı qarşı-qarşıya qoymaq, 
rus sülhməramlılarının Cənubi Qaf-
qazdan çıxarılmasına nail olmaq 
istəyirlər. Onun fikrincə, Qərb Uk-
raynada sınaqdan keçirdiyi konfron-
tasiya sxemini indi də Cənubi Qaf-
qaza gətirmək istəyir. Bunun üçün 
Ermənistana təzyiqlər göstərilir: 
“Azərbaycan və Ermənistan arasına-
da münasibətlərin kompleks normal-
laşdırılması üçün tərəfdaşlarımızla 
bütün səviyyələrdə işi davam etdirirk. 
Bura nəqliyyat kommunikasiyalarının 
açılması, sərhədlərin delimitasiyası, 
sülh müqaviləsinin razılaşdırılıması, 
humanitar problemlərin həlli, ictimai və 
ekspert dialoqunun yaradılması daxil-
dir. Bununla yanaşı, sülhün əldə olun-
ması üçün hər iki tərəfin siyasi iradəsi 
lazımdır”.

Paşa ƏMİRCANOV,  
“Xalq qəzeti”

Azərbaycan–Ermənistan münasibətlərinin normallaşması 
istiqamətində səylər davam etməkdədir. Bu il oktyabrın 6-da 
Praqada Aİ Şurasının Prezidenti Şarl Mişelin təşəbbüsü ilə 

Azərbaycan Prezidenti İlham Əliyev, Ermənistanın baş naziri Nikol 
Paşinyan, Fransanın dövlət başçısı Emmanuel Makron və Şarl Mişelin 
dördtərəfli görüşündən sonra Rusiya Prezidenti Vladimir Putin də 
Azərbaycan və Ermənistan liderlərini növbəti üçtərəfli sammitə dəvət edib. 

Zaur MƏMMƏDOV, 
siyasi ekspert

Azərbaycan və Ermənistan 
nümayəndələri arasında bir qədər əvvəl 
Vaşinqtonda və Praqada görüşlər keçiri-
lib. İndi isə dövlət başçıları Soçidə görüşə 
hazırlaşırlar. Azərbaycanın əsas məqsədi, 
təbii ki, sülh müqaviləsinin imzalanması-
dır. 

Əlbəttə, Soçi görüşü ilə bağlı 
Azərbaycanın məqsəd və istəkləri bəllidir. 
Ermənistan Azərbaycanın Qarabağ 
üzərində suverenliyini, ölkəmizin ərazi 
bütövlüyünü və sərhədlərimizi tanımalıdır. 
Bu, bizim üçün əsas məsələdir. 

Erməni tərəfi üçün, belə görünür ki, 
əsas aktual olan sərhədlərinin qorun-
masıdır. Nikol Paşinyan, eyni zaman-
da, fürsətdən istifadə edərək Rusiyanı 
bölgədən sıxışdırıb çıxarmaq istəyir. 

Digər tərəfdən, hər kəsə məlumdur ki, 
Azərbaycanla Ermənistan arasında sülh 
müqaviləsi imzanarsa, bu zaman bəzi 
regional dövlətlərin siyasi təzyiq vasitəsi 
aradan qalxmış olacaq. Ona görə də 
həmin ölkələr Bakı və İrəvan arasında 
sülh müqaviləsinin imzalanmasında ma-
raqlı deyillər və buna mane olacaqlar.  

Əslində, Qərbin də Azərbaycan–
Ermənistan münaqişəsi ilə bağlı öz nəzər-
nöqtəsi var və bu həm sülh müqaviləsinin 
mətni, həm də Qarabağın dağlıq hissəsi 
ilə bağlıdır. Azərbaycanın istəyi, əlbəttə, 
regionda sülh və sabitlik yaradılması-
dır. Amma biz Soçi görüşü ərəfəsində 
Azərbaycana qarşı həm Rusiya, həm İran, 
həm də Fransa mediasında kampaniyalar 
aparıldığını müşahidə edirik. Eyni zaman-
da, Fransada Azərbaycanla bağlı sank-
siyalar məsələsi gündəmdədir. Qərbin 
bir sıra KİV-də də Azərbaycana qarşı 
təzyiqləri görürük. 

Beləliklə, bütün cəbhələrdə 
Azərbaycanın artan nüfuzundan, apardı-
ğı suveren, müstəqil siyasətdən narahat 
olan qüvvələrin Ermənistana ciddi şəkildə 
dəstək verdiyini müşahidə edirik. Bütün 
bunlara baxmayaraq, rəsmi Bakı güclü 
tərəfdir və onun təkliflərini ağlı başın-
da olan bütün tərəflər nəzərə almalıdır. 
Əks təqdirdə həmin qüvvələr bölgəni 
itirəcəklər.

Ekspert rəyi

“Köhnə dünya”nın hərbi güc olmaq şansı varmı?
Avropa İttifaqı Şurasının 

Prezidenti Şarl Mişel bildi-
rib ki, Avropa İttifaqı (AİP) 

Ukraynadakı hadisələrə görə  
silahlanma yarışına girməyə 
məcburdur. Ş.Mişelin sözləri-
nə görə, Aİ ölkələrinin Uk-
rayna münaqişəsi fonunda 
başqa seçimləri də  
yoxdur. O həmçinin deyib ki, 
Aİ birgə müdafiə sənayesi 
məhsullarının tədarükü mexaniz-
mi üzərində işləməyə davam edir 
və hazırda işlənən məsələlərdən 
biri ümumi silah-sursat bazarının 
yaradılmasıdır. Ancaq Aİ-nin çox-
dandır müzakirə olunan vahid ordu  
yaratmaq istəyi reallaşa bilərmi? 

Aİ hazırda dünyanın ikinci iqti-
sadi güc mərkəzi kimi tanınır. Amma 
“soyuq müharibə”nin başa çatma-
sından sonra sürətlə dəyişən geo-
siyasi proseslərə daha güclü təsir 
göstərmək üçün “Köhnə dünya” həm 
də hərbi güc mərkəzi olmaq niyyətini 
də gizlətmir. Lakin Varşava Müqaviləsi 
Təşkilatının dağılmasından ötən 
müddət ərzində Avropa dünyanın 
axarına təsir göstərən münaqişələrə 
təsir göstərməyə qadir olan vahid 
ordu yaradılması istiqamətində cid-
di uğura imza ata bilmir. Bunun əsas 
səbəbi Avropa İttifaqının hərbi ba-
xımdan ABŞ-dan tam asılılığıdır. 
Mütəxəssislər həmçinin bildirirlər ki, 
Avropanın ümumi silahlı qüvvələrinin 
yaradılması bu gün dünyanın ən güc-
lü hərbi bloku hesab edilən NATO-nu 
zəiflədə bilər. Okeanın o tayında da 
Avropanın müstəqil hərbi güc kimi 
özünü göstərmək istəməsinə isti ya-
naşmırlar.

Ümumiyyətlə, onilliklər ərzində 
ABŞ rəsmiləri Avropanın strateji 
muxtariyyəti konsepsiyasından ehti-
yatlanırlar. Siyasi ekspertlər deyirlər 
ki, “muxtariyyət” sözü Vaşinqtonda öz 
yolu ilə gedən və ABŞ-ın siyasətinə 

zidd ola biləcək siyasət yürüdən 
müttəfiq obrazları yaradır. Hələ 1990-
cı illərdə Fransa və Böyük Britaniya 
birgə müdafiə təşəbbüsləri üzərində 
işləyərkən ABŞ-ın o vaxtkı dövlət ka-
tibi Madlen Olbrayt Paris və Londona 
demişdi ki, bu proqramlar alyansdan 
kənarda deyil, NATO-nun himayəsi 
altında həyata keçirilməlidir. Bundan 
başqa, 2000-ci ilin dekabrında ABŞ-
ın Müdafiə naziri Uilyam Koen Avropa 
İttifaqının ümumi müdafiə qabiliyyəti 
perspektivini NATO-nun mövcudluğu 
üçün təhlükə kimi qiymətləndirmişdi. 
Vaşinqtonun hərbi sahədə Avro-
panın strateji muxtariyyəti ilə bağlı 
təmkinliliyi bu günə kimi qalır. 2019-cu 
ildə Prezident Donald Trampın Admi-
nistrasiyası yüksək səviyyəli Aİ dip-
lomatına kifayət qədər açıq məktub 
göndərərək, Avropa İttifaqına üzv 
dövlətlərin silahlı qüvvələri arasın-
da qarşılıqlı fəaliyyətin artırılmasına 
yönəlmiş Avropa Müdafiə Fondu və 
Daimi Strukturlaşdırılmış Əməkdaşlıq 
Proqramı ilə bağlı dərin narahatlığını 
ifadə etmişdi. Keçmişdə olduğu kimi, 
Donald Trampın komandası da Avro-
pa liderlərinə xatırlatmışdı ki, Aİ deyil, 
NATO Avropa qitəsində bütövlüyün, 
azadlığın və sülhün qorunması üçün 
məsuliyyət daşıyan yeganə hərbi 
blokdur.

Əlbəttə, ABŞ Avropanın 
müdafiəsini gücləndirməkdə maraq-
lıdır, xüsusilə də Ukraynada cərəyan 
edən hərbi əməliyyatların fonun-
da “Köhnə qitə”nin təhlükəsizliyini 
gücləndirmək həyati əhəmiyyət kəsb 
edir. Lakin bu niyyət, amerikalılara 
görə, Avropanın hərbi müxtariyyətinə 
gətirib çıxarmamalıdır. Odur ki, Va-
şinqtonun strateji muxtariyyətlə 
bağlı narahatlığı silah sistemlərinin 
təkrarlanması ilə deyil, ümumi 
vəziyyətə nəzarət ilə bağlıdır. Yəni 
Transatlantik təhlükəsizlik sistemində 
“nəzarət paketi” ABŞ-da, “ikinci skrip-
ka” rolu isə Avropada qalmalıdır. 

Xatırladaq ki, Şimali Atlantika 
Alyansının hərbi gücünün əsasını 
ABŞ Silahlı Qüvvələri təşkil edir. 
Vaşinqtonun böyük üstünlüyü bü-
tün növ kəşfiyyat və nüvə raket 
xəbərdarlığı sisteminin (NWS) aparıl-
ması sahəsindədir. Bu kritik struktur 
komponentlər olmadan tamhüquqlu 
Avropa ordusu haqqında danışmaq 
yersizdir. Avropa təkbaşına müa-
sir müharibə aparmağa qadir deyil. 
“Köhnə dünya”nın siyasətçiləri bunu 
gözəl anlayırlar.

S.ELAY, 
“Xalq qəzeti” 

Ədalət Verdiyev,
hərbi ekspert

– Bu məsələ yeni deyil. Belə təkliflə 
əsasən “Köhnə dünya”nin aparıcı ölkələri 
çıxış edirlər. Ancaq təklifi həyata keçirmək 
o qədər də asan məsələ deyil. Ona görə ki, 
hazırda Avropa öz təhlükəsizliyini təmin 
etmək iqtidarında deyil. Bunu Ukraynada 
baş verən hərbi əməliyyatlar da göstərir. 
Ukraynadakı əməliyyatlar birmənalı şəkildə 
təsdiqləyir ki, Ukraynanın, eləcə də Avropa-
nın, xüsusilə də Mərkəzi Avropa ölkələrinin 
təhlükəsizliyinin təmin edilməsi birbaşa 
NATO-dan və ABŞ-dan asılıdır. Yəni Avro-
panın hazırda Rusiyanın təhdidləri fonun-
da təhlükəsizliyini müstəqil şəkildə təmin 
etməsi mümkün deyil. Ona görə də, belə 
təkliflərin zaman-zaman səsləndirilməsi bir 
növ Avropanın ABŞ-a göndərmək istədiyi 
mesajlardır. Yəni Avropa demək istəyir ki, 
ABŞ “Köhnə dünya”nın təhlükəsizliyini 
gücləndirməyə lazım olan diqqəti ayırma-
sa, özü bu məsələdə təşəbbüs göstərəcək, 
təhlükəsizliyinin təmin olunması üçün 
zəruri addımlar atacaq. Amma, bildiyiniz 
kimi, bu, çox bahalı və insan, hərbi texnika 
itkisi ilə müşayiət olunan konsepsiyadır. 

Hər kəsə məlumdur ki, Avropa İttifaqı 
hərbi xərclərini azaltmış, əsasən də hava 
hücumundan müdafiə sistemləri yaratmış 
qurumdur. Ona görə də, Avropanın vahid 
silahlı qüvvələrin yaradılması, sadəcə, bir 
konsepsiyadır və hazırkı reallıqda təsis 
edilməsi mümkün görünmür.

Hazırda dünyanın ABŞ-dan sonra ikinci ən böyük iqtisadiyyatına sahiblik edən 
Çin tarixən aqrar ölkə kimi tanınıb. Lakin uzun bir zaman ərzində bu sahə ilə 
yanaşı, sənaye də sürətli inkişaf yolu keçib və  yüksək nəticələr əldə olunub. 

Məsələn, ötən il respublikada nominal ümumi daxili məhsulun həcmi 17,7 trilyon 
dollar təşkil edib. Cari ilin sonunadək həmin göstəricinin 20 trilyon dollara çatacağı 
proqnozlaşdırılıb. 

Çinin valyuta ehtiyatlarının da sürətlə arta-
raq 4 trilyon dollara çatdığı bildirilir. Buna bax-
mayaraq, ölkənin xarici borcu getdicə artır və 
hazırda  13 trilyon dollara yaxınlaşır. 

Qeyd edək ki, Çin Xalq Respublikasının 
(ÇXR) sürətli iqtisadi inkişafı 1979-cu ildən baş-
layıb. Bu uğurun əsası isə ölkə iqtisadiyyatının 
xarici ticarətə və investisiyalara “yaşıl işıq” yan-
dırması ilə qoyulub. Nəticədə həmin vaxtdan 
respublikanın real ÜDM-i illik ortalama 10 faiz 
həcmində yüksəlib.

Bəzi mütəxəssislər tərəfindən ABŞ-la ya-
xın coğrafi sərhədə və iqtisadi inteqrasiya 
müqavilələrinə malik olan Meksikanın belə, 
Çinlə rəqabət apara bilmədiyi bildirilir. Başqa 
sözlə, artıq ÇXR Meksika mallarını ABŞ baza-
rından sıxışdırıb çıxarmaqla ABŞ-ın bir nömrəli 
idxal partnyoru statusuna sahiblik edir.  

Bundan başqa, ÇXR həm də yeni tex-
nologiyaların idxalı ilə ölkə iqtisadiyyatının 
dirçəlməsini reallaşdırıb. Şübhəsiz ki, iqtisa-
diyyatın belə sürətlə böyüməsində ABŞ da ma-
raqlı olub. Çünki ABŞ Çinə hər zaman böyük 
həcmli potensial bazar kimi yanaşıb. 

Çinin iqtisadi modelində ən prioritet 
istiqamətlərdən biri iri dövlət müəssisələrinin iq-
tisadiyyatda böyük paya sahib olmasıdır. Belə 
ki, ölkədə kənd təsərrüfatından kənar ÜDM-in 
50 faizdən çoxu iri korporasiyaların payına 
düşür. Araşdırmalara görə, 500 böyük isteh-
sal müəssisəsinin 50 faizi, xidmət sektorunda 
fəaliyyət göstərən 500 top şirkətin isə 61 faizi iri 
korporasiyaların əhatə dairəsindədir.  

Digər tərəfdən, iqtisadiyyatda böyük 
paya sahib olmasından əlavə, həm də Çin 
hökumətinin yürütdüyü iqtisadi siyasət də 
iri şirkətlərin fəaliyyətini gücləndirir. Belə ki, 
hökumət bu şirkətləri rəqabətdən qoruyur 
və onları ucuz kreditlə təmin edir. Bu siyasət 
əsasən əhalinin yoxsullaşması və ya belə 
demək mümkünsə, qurbanlar verməsi hesa-
bına həyata keçirilir. Başqa sözlə, Çin bankları 
əhalidən əmanətləri inflyasiya səviyyəsindən 
aşağı faizlərlə cəlb edərək, onları böyük 
şirkətlərə ucuz faizlə kredit kimi təklif edir. Çin 
hökümətinin ölkədən kapital ixracına qadağa-
lar qoyması isə əhalini öz vəsaitlərini əlverişsiz 
şərtlərlə yerli banklara yatırmaq məcburiyyəti 
ilə üzləşdirir. 

Son illərdə ÇXR-nin sürətli iqtisadi 
tərəqqisini və artım templərini şərtləndirməsinə  
baxmayaraq, bu ölkənin iqtisadi mode-
li onun gələcək inkişafı baxımından bir çox 
çətinliklər yaradır. Başqa sözlə, ölkədə ucuz 
işçi qüvvəsinin ildən-ilə azalması ixrac yönüm-
lü iqtisadiyyatın üstünlüklərini zəiflədir. Digər 
tərəfdən, dünya iqtisadiyyatında hökm sürən 
və son zamanlar tez-tez təkrarlanan iqtisa-
di böhranlar Çinin davamlı iqtisadi inkişafını 
ləngidir. Bu baxımdan Çinin qarşısında duran 
əsas vəzifələrdən biri davamlı iqtisadi inkişafa 
nail olmaq üçün orta təbəqənin gücləndirilməsi 
və insanların sosial hüquqlarının artırılmasıdır.     

Lakin burada maraqlı məqam həm də 
Çin iqtisadiyyatında artım tempinin 2022-ci 
ilin yekunlarına görə, 1990-cı ildən etibarən 
ilk dəfə digər Şərqi Asiya ölkələrindən geri 
qala biləcəyinin proqnozlaşdırılmasıdır. Bu 
barədə Dünya Bankının  hesabatında qeyd 
olunur. Hesabatda həmçinin bildirilir ki, Çin iq-
tisadiyyatında artım tempinin yavaşlamasına 
səbəb, ölkə rəhbərliyinin koronavirusa qarşı 
şiddətli mübarizə siyasətinin davam etməsidir. 
Nəticədə ölkənin faktiki olaraq bağlanması və 
şəhərlərdə lokdaun vəziyyətinin davam etməsi 
müşahidə olunur.

Yeri gəlmişkən, bu məqamda Çin–
Azərbaycan münasibətlərinə də diqqət 
yetirmək istərdik. Əvvəlcə onu xatırladaq ki, 
Çin ölkəmizin   müstəqilliyini 1991-ci il dekab-
rın 27-də  tanıyıb. İki ölkə arasında diplomatik 
münasibətlər isə 1992-ci il aprelin 2-də quru-
lub. 1994-cü ildə ümummilli lider Heydər Əliyev 
Çində səfərdə olub  və həmin səfərlə ölkələrimiz 
arasında ikitərəfli münasibətlərin təməli qoyu-
lub. O vaxtdan indiyədək Azərbaycan Çinin 
“Vahid Çin” siyasətini, Çin isə öz növbəsində 
Azərbaycanın müstəqilliyini və ərazi bütövlüyü-
nü dəstəkləyib. 

Azərbaycan–Çin ikitərəfli ticarət dövriyyəsi 
son illər xeyli yüksəlib. Ölkəmizin Çindəki 
səfirliyində ticarət nümayəndəliyi yaradılıb, Çi-
nin Urumçi, Şanxay və Lucou şəhərlərində isə 
Azərbaycanın ticarət və şərab evləri fəaliyyətə 
başlayıb. 

Həyata keçirilən bu və ya digər tədbirlər 
nəticəsində Azərbaycanın Çinə ixracı hər il 
əhəmiyyətli dərəcədə artır. Hazırda respublika-
mız ÇXR-ə 780 milyon dollardan artıq mal ixrac 
edir. Çinin Cənubi Qafqaz ölkələri ilə ticarətində 
Azərbaycanın payı 45 faizə çatır.

Azərbaycanda 120-yə yaxın Çin sərmayəli 
şirkət fəaliyyət göstərir. Çin tərəfindən irəli 
sürülən məşhur “Bir kəmər – bir yol” qlobal 
nəqliyyat dəhlizi layihəsini ilk dəstəkləyən 
ölkələrdən biri Azərbaycandır.  Prezident İlham 
Əliyevin 2015-ci ildə Çinə rəsmi səfəri zamanı 
“İpək Yolu İqtisadi Kəməri”nin yaradılmasının 
birgə təşviqinə dair Anlaşma Memorandumu 
imzalanması həmin layihənin gerçəkləməsində 
önəmli rol oynayır.   

Azərbaycanın müəllifi olduğu Bakı–Tbilisi–
Qars və Bakı Beynəlxalq Dəniz Ticarət Limanı 
“İpək Yolu İqtisadi Kəməri”nin tərkib hissəsi kimi 
mühüm yer tutur və ölkəmiz üçün  bu nəqliyyat 
marşrutları ilə malların Çindən Avropaya, Avro-
padan isə Çinə gətirilməsi üçün ən qısa yoldur.

Vaqif BAYRAMOV, 
“Xalq qəzeti”

Zəngəzurdan  
Pekinə qədər...

Çin Xalq Respublikasının (ÇXR) iqtisa-
diyyatı ilə bağlı uzun illik tədqiqatın nəticəsi 
olan bir neçə kitabın, onlarla məqalənin 
müəllifi kimi deyə bilərəm ki, bu ölkə sənaye 
istehsalı həcminə görə artıq dünyada ilk 
industrial supergüc dövlətidir. O həmçinin 
kosmik və nüvə sahəsi üzrə liderdir. Çin 
kömür, dəmir, manqan, sink-qurğuşun, 
sürmə və volfram filizləri, eləcə də odun 
hasilatında öndədir. Çində dünyanın ən 
böyük sürət qatarı və yüksək sürətli dəmir 
yolu şəbəkəsi mövcuddur ki, bu şəbəkə 
Yaponiya və Avropada olduğundan qat-qat 
genişdir. Çin, eyni zamanda, dünyadakı 
dörd sivilizasiyadan birinin vətənidir. 

Bütün qədim sivilizasiyalardan yalnız 
Çindəki quruluş ağır kataklizmlərdən yan 
keçərək inkişaf edib. Dünyadakı ən mü-
hüm dörd kəşf – kağız, kitab çapı, kompas 
və barıt Çin adı ilə bağlı olub.  

Çində ərzaq təhlükəsizliyinə daim prio-
ritet istiqamət kimi yanaşılıb. Buna görə də 
son 30 ildə aparılan islahatların ən səmərəli 
nəticələrindən biri ölkədə ərzaq bolluğunun 
və ərzaq təhlükəsizliyinin təminatı olub.

İndi isə əhali arasında təkmil iqti-
sadi şüurun formalaşdırılması qarşıya 
mühüm məqsəd kimi qoyulub. Çin inki-
şaf etmiş ölkələr arasında birinci olaraq 
“İqlim dəyişikliklərinə adaptasiya üzrə 
dövlət proqramı”nı hazırlayaraq, tətbiqini 
gerçəkləşdirib. Xalqın firavan həyat yaşa-
ması uğrunda qarşıya qoyulan vəzifələr 
sırasında təkcə əhalinin gəlirlərinin artırıl-
ması deyil, həm də hər kəsin təmiz hava 
udması, təhlükəsiz su və ərzaq məhsulları 
ilə qidalanması da önəmli yer alıb. Çin 
cəmiyyəti tərəfindən bütün bunlar ümumi 
şəkildə ekosivilizasiya adlandırılıb.  

Çinin inkişafında hələ də həllini 
gözləyən problemlər var. Çin hökuməti 
bundan xəbərdardır və həmin çətinliklərin 
aradan qaldırılması üçün müvafiq proqram-
lar hazırlayaraq qəbul edir. Bu problemlər 
gəlirlərin diferensiasiyası, regionların eko-
logiyasının inkişafının tarazlaşdırılması və 
s. ilə əlaqədardır. 

Lakin əsl həqiqət budur ki, Çin özünün 
uğurlu islahatları sayəsində təhlükəsizliyi 
və sabit inkişafı təmin edib, qloballaşan 
dünyanın siyasi və iqtisadi həyatında 
mövqelərini xeyli dərəcədə möhkəmlədib.

Bir sözlə, bu gün Çin fəal şəkildə 
beynəlxalq iqtisadi əlaqələrdə, dünyada 
ticarət siyasətinin formalaşmasında iş-
tirak edir. Özü də bu uğurlara nail olmaq 
üçün ölkənin milli-dövlət maraqlarını diqqət 
mərkəzində saxlayır.  

Yeri gəlmişkən, hazırda Zəngəzur 
dəhlizi region ölkələri arasında iqtisa-
di və ticari münasibətlərə müsbət təsir 
göstərməklə yanaşı, yaxın gələcəkdə 
Şərq–Qərb nəqliyyat dəhlizinə inteqra-
siya edilməsi fonunda  Avropa və Asiya 
qitələri arasında  önəmli ticarət marşru-
tu kimi diqqət mərkəzindədir. Çinin son 
illərdə artan iqtisadi nəqliyyat şəbəkəsinə 
yeni bir alternativlik baxımından Zəngəzur 
dəhlizinin əhəmiyyəti böyükdür. Belə 
ki, bu alternativlik Çindən gələn malla-
rın Türkiyənin şərq vilayətlərinə, oradan 
da Aralıq dənizi və ya İstanbul boğazları 
vasitəsilə Avropaya daşınmasını təklif edir. 
Bu, həm də Türkiyənin, Çinin nəqliyyat yol-
larının diversifikasiya edilməsi strategiyala-
rına uyğundur. 

Ekspert rəyi

